
NO. SOALAN : 113 

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA, 

PARLIMEN KEEMPAT BELAS 

_________________________________________________________ 

 
 
PERTANYAAN : LISAN 
 
DARIPADA         : DATUK ALEXANDER NANTA LINGGI 

[ KAPIT ] 
 

TARIKH  : 16 JULAI 2019 (SELASA) 
 

 
SOALAN NO. 113 
 
Minta MENTERI HAL EHWAL EKONOMI menyatakan apa sebenarnya 

status atau keadaan ekonomi Malaysia sekarang. Nyatakan apa boleh 

kita bangga dari petanda-petanda keadaan ekonomi Malaysia sedia ada. 

 

JAWAPAN 

 
Tuan Yang di-Pertua,  

 

1.  Untuk makluman Ahli Yang Berhormat, keluaran dalam negeri kasar 

(KDNK) Malaysia berkembang pada kadar 4.7% pada tahun 2018 dan 

menyederhana kepada 4.5% pada suku pertama 2019. Walau 

bagaimanapun, kadar pertumbuhan ini masih dalam lingkungan sasaran 

yang ditetapkan bagi tahun 2019, iaitu antara 4.3% hingga 4.8%.  

 

2.  Senario ini, antara lain disebabkan oleh faktor luaran yang semakin 

mencabar. Antara cabaran tersebut ialah pertumbuhan ekonomi dan 

perdagangan global yang rendah disebabkan ketidakpastian dasar 

monetari negara maju, jangkaan pertumbuhan ekonomi China dan 

negara Asia lain yang lebih perlahan serta harga komoditi yang tidak 

menentu. Jangkaan kelembapan ekonomi negara turut mengambil kira 

tempias perang dagang (trade war) antara Amerika Syarikat dan China 

yang masih berterusan. 

3. Trade war di antara Amerika Syarikat dan China memberi kesan 

negatif kepada dagangan dunia. Ini turut memberi kesan kepada Malaysia 

memandangkan kedua-dua negara tersebut merupakan rakan dagang 

utama negara. 

4.  Walaupun Malaysia akan terkesan berikutan situasi tersebut, 

permintaan domestik terus menjadi pemacu utama kepada pertumbuhan 

negara. Usaha terus dikekalkan untuk menjana pertumbuhan ekonomi 

domestik terutamanya di dalam mempromosikan aktiviti pelaburan dan 

permintaan penggunaan. 

5.  Statisitik terkini pertumbuhan pada suku pertama 2019 telah 

didorong oleh aktiviti ekonomi domestik, terutamanya perbelanjaan 

penggunaan swasta yang meningkat sebanyak 7.6% ekoran pasaran 

buruh dan kadar upah yang kekal stabil. Kadar pengangguran terus 

berada pada tahap guna tenaga penuh, iaitu 3.3% pada suku pertama 

2019. Manakala kedudukan inflasi juga terus terkawal, iaitu pada kadar -

0.3% dan Foreign Direct Investment (FDI) bersih bagi suku pertama telah 

melonjak kepada RM21.7 bilion berbanding RM12.9 bilion pada suku 

sebelumnya.  

 

6.  Kerajaan yakin bahawa kesan penyerdahanaan pertumbuhan 

ekonomi buat masa ini adalah bersifat sementara. Usaha-usaha bagi 

menggalakkan pertumbuhan ekonomi akan terus dilaksanakan oleh 

Kerajaan demi memastikan Malaysia kekal di landasan pertumbuhan 

ekonomi positif ke arah mencapai sasaran sebagai sebuah negara maju, 

inklusif dan berdaya tahan. 

 
Sekian, terima kasih. 
 
 
 
 
 
 


